
Hoofstuk 11 

11:1-16. Die dood van Lasarus. 

Die berig aangaande die opwekking van Lasarus neem ‘n belangrike plek in in die opbou van 
die Evangelie van Johannes.  In die voorafgaande reeks gesprekke met die Jode het Jesus 
sy eenheid met die Vader bekend gemaak.  En op grond daarvan is Hy van godslastering 
beskuldig en wou hulle Hom arresteer.  Alles is nou gereed vir die begin van die lydensverhaal 
maar eers volg daar die baie dramatiese berig oor die opwekking van Lasarus.  Tussen die 
opwekking van Lasarus en dié van Jesus (20) word die lydensgebeure ingepas.  Die 
Lasarusgebeure wys verduidelikend vooruit.  [1]  Die siek Lasarus (verkorte vorm van Eleazar) 
woon net drie kilometer oos van Jerusalem, te Betanië, waar Jesus gewoonlik oornag het as 
Hy in Jerusalem was (Mark11:11; 14:3).  Lasarus se susters was Maria, met die dieper 
geestelike belangstelling en Marta, die oudste suster.  [2]  Maria se offerdaad teenoor Jesus 
wat eers in 12:1-8 vertel word, was skynbaar alom bekend in die vroeë kerk.  [3]  Die susters 
laat weet Jesus van hulle broer se siekte sonder om sy naam te noem.  Daar word net gesê: 
hy vir wie U lief is.  Tussen Jesus en dié familie het ‘n innige band bestaan.  Die susters 
ontbied Jesus nie, want met die vyandskap van die Jode was dit nou te gevaarlik vir Hom 
naby Jerusalem.  Hulle laat weet Hom net van die siekte met die bedoeling dat Hy kan help, 
selfs oor ‘n afstand.  [4]  Toe Jesus die berig kry, verduidelik Hy die doel van die siekte, naamlik 
die bekendmaking van die mag en heerlikheid (1:14) van God deur sy Seun (vgl 9:3).  Volgens 
die Johannesevangelie is die lydens- en opstandingsgebeure die hoogste openbaring van die 
heerlikheid van Jesus (vgl 12:23; 13:31).  [5-6]  Jesus het elkeen van die drie familielede baie 
liefgehad, al het Hy nie onmiddellik na die ontvangs van die berig van die siekte soontoe 
vertrek nie, maar eers nog twee dae gewag.  In 39 lees ons dat Lasarus reeds vier dae dood 
was.  Hy het waarskynlik reeds gesterf toe die boodskappers nog op pad was, want Jesus het 
minstens nog twee dae nodig gehad om in Betanië te kom.  Jesus doen net die wil van sy 
Vader en is in sy gehoorsame ontplooiing daarvan nooit, selfs nie deur sy dierbares, tot 
enigiets gedwing nie.  [7]  Eers ná dié twee dae het Jesus vir sy dissipels gesê dat hulle moet 
teruggaan na die vyandige, Joodse Judea toe.  [8]  Die dissipels protesteer op grond van die 
vorige poging van die Jode om Jesus te stenig.  In die Evangelieverhaal van Johannes noem 
die dissipels Jesus hier die laaste keer Rabbi (leermeester).  [9]  Jesus vestig die aandag 
daarop dat elke dag van sonop tot sononder uit twaalf beskikbare werksure bestaan.  Dan is 
dit lig.  Dit is al tyd wat beskikbaar is om te werk: elke dag terwyl die son skyn.  Terwyl Jesus 
as die lig van hierdie wêreld nog daar is, moet hulle nie huiwer om op te gaan na Jerusalem 
voordat sy “uur” kom nie (12:27).  [10]  Maar sonder die lig vir die wêreld mag iemand wat in 
die nag loop (in die afwesigheid van Jesus), struikel.  Bogenoemde woorde oor lig en 
duisternis kan letterlik sowel as geestelik opgeneem word.  [11]  Jesus sê dat Lasarus slaap.  
Om te sê iemand “slaap”, was in die Nuwe Testament ‘n tipiese manier om oor die dood te 
praat.  Die dood is beskou as die onafwendbare wat deur almal gevrees is – totdat Jesus se 
opstanding dit in ‘n nuwe perspektief geplaas het (1Kor 15:55).  Wanneer Jesus vir Lasarus 
wakker maak, sal hy weer die daglig sien.  [12-13]  Die dissipels wou verder weet of Lasarus 
ook gesond sal word.  Jesus se voorafgaande opmerking wat figuurlik bedoel was, word 
letterlik verstaan – weer ‘n misverstand wat in die volgende vers duidelik word.  Die dissipels 
sou bly wees as Lasarus genees kon wees ná die slaap, want dan hoef hulle nie meer na 
Jerusalem toe te gaan nie.  [14]  Met sy Goddelike insig sê Jesus toe reguit, om alle 
misverstand uit die weg te ruim, dat Lasarus dood is.  [15]  Die dissipels was waarskynlik 
geskok toe Jesus sê dat Hy bly is dat Hy nie daar was toe Lasarus dood is nie, omdat dit nou 
vir Hom die geleentheid gee om die heerlikheid van sy Vader bekend te maak (vgl 11:4)   Daar 

sal nie nog ‘n geleentheid kom vir só ‘n oortuigende daad van bekendmaking nie.  Die dissipels 
se geloof sou verryk word (vgl Luk 17:5) deur dié wonderteken!  [16]  Tomas (in Grieks genoem 
Didimus, tweeling), gewoonlik die twyfelaar (vgl 14:5; 20:24-29), neem die leiding en spoor sy 
mededissipels aan om ook te gaan, sodat hulle liewer saam met Jesus kan sterwe as om 
sonder Hom te lewe (vgl 12:24-26).  Dit is wat dit sou beteken om nou terug te gaan Jerusalem 
toe.  Al die gebeure word só vertel om te beklemtoon dat Jesus sy Vader se werke doen, ook 
om die uiterste te vermag, naamlik om ‘n dooie weer op te wek. 

11:17-32. Jesus by Marta en Maria. 

Toe Jesus in Betanië aankom, was Lasarus al vier dae in die graf.  Volgens ‘n Joodse geloof 
het die gees die liggaam na drie dae verlaat, waarna ontbinding ingetree het.  Lasarus was 
dus fisiek onherroeplik dood.  [18]  Betanië, die woonplek van Lasarus en sy twee susters, 
was omtrent drie kilometer van Jerusalem af.  Dit was dus baie naby aan Jerusalem so naby 
dat Jesus nou al eintlik in Jerusalem aangekom het vir die slotdrama.  [19]  Vriende en familie 
het van Jerusalem af gekom om ‘n tyd lank by die susters te kom bly om hulle te vertroos.  
Gedurende die eerste drie dae na die dood het die vertroosters saam gehuil, daarna het daar 
ongeveer ‘n week lank ernstige roubeklaag gevolg.  Die res van die routydperk (tot dertig dae) 
was gewone rou.  [20]  Die gasvrou Marta het van belangstellendes verneem dat Jesus 
aankom en Hom tegemoet gegaan, waarskynlik om ‘n paar persoonlike woorde te wissel.  
Maria het tuis bly sit, die gebruiklike posisie waarin ‘n rouklaer ‘n vertrooster ingewag het (vgl 
Job 2:3; Eseg 8:14).  [21]  Marta se groet is ‘n geloofsgroet, en tog verwyt sy Jesus ook: Here, 
as U hier was, sou my broer nie gesterwe het nie.  Dis seker die woorde wat sy en Maria 
dikwels die afgelope vier dae aan mekaar gesê het.  [22]  Marta meen egter dat Jesus as 
Heilige se gebede defnitief verhoor sal word deur God, byvoorbeeld ook om Lasarus weer op 
te wek (vgl 9:31; 14:13-14; 15:7,16).  Sy erken Jesus, maar glo nog nie werklik dat Hy self die 
Goddelike bewerker van die opstanding is nie.  [23]  Daarop stel Jesus Marta gerus dat 
Lasarus wel uit die dood sal opstaan.  [24]  Sy meen dit verwys na die opstanding uit die dood  
op die laaste dag.  Dit het die Fariseërs ook geleer (maar nie die Sadduseërs nie) en dit is 
waarskynlik ook wat al die vertroosters aan haar gesê het (vgl Dan 12:2).  [25]  Marta se 
misverstand gee aanleiding tot ‘n belangrike Ek is-uitspraak van Jesus.  Ek is die opstanding 
en die lewe.  Jesus as die Goddelike Openbaarde bring die ewige lewe, dit is die lewe van die 
toekomstige tyd.  Hy maak dit alreeds ‘n werklikheid in die hede.  Vir die ongelowige beteken 
die dood die einde, maar iemand wat in Jesus glo, bly lewe al het hy ook fisiek gesterwe.  [26]  
Teenoor die Fariseërs wat die opstanding aan die einde verkondig, kom sê Jesus nou ook dat 
deur Hom die opstanding en lewe in die hede ervaar word en nie deur die dood vernietig kan 
word nie.  Lewe bly gebonde aan Jesus Christus deur geloof.  Elkeen wat glo in Jesus, betree 
die ewige lewe en sal geestelik in alle ewigheid nooit sterwe nie.  [27]  Marta gee vervolgens 
‘n betekenisvolle belydenis oor Jesus, iets wat nie altyd met haar geassosieer word nie (vgl 
Luk 10:41).  Sover as wat sy kan, aanvaar sy Jesus se woorde.  Sy plaas haar volle vertroue 
op Jesus: ek glo.  Sy erken Jesus as die gekose Gesalfde (Messias) Christus – vgl 1:20, 41).  
Hy is die Seun van God en die Profeet wat na die wêreld toe gestuur is om God aan die mense 
bekend te maak.  In een asem ‘n belangrike getuienis oor Christus.  [28]  Ongemerk het sy 
stilletjies haar suster Maria gaan roep en vir haar gesê: Ons Leermeester is hier, en Hy roep 
jou.  Die Joodse rabbis’s het geweier om vrouens te leer, maar Jesus, die Rabbi wat van God 
af kom, onderrig ook vrouens.  [29]  Maria reageer sonder uitstel.  In haar gretigheid het Maria 
Jesus buite die dorpie Betanië tegemoet gegaan.  [30]  Jesus het op dieselfde plek vir Maria 
gewag.  Volgens Joodse gebruik was die begraafplek buite ‘n dorp geleë.  Moontlik was Jesus 
naby die graf.  [31]  Die Joodse familie en vriende het in elk geval gedink dat Maria op pad is 

om by die graf te gaan huil toe sy die huis saam met Marta verlaat het.  Die Jode volg haar na 
die graf toe.  [32]  As teken van eerbetoon kniel Maria by Jesus se voete (vgl Mark 5:22; 7:25) 
en herhaal Marta se woorde van 21.  Dit plaas al die klem op Hom, die Lewe, wat lewe gee. 

11:33-44.  Jesus laat Lasarus uit die dood opstaan. 

Maria en die Jode saam met haar het baie hard gehuil.  Ook Jesus se gemoed skiet vol.  Hy 
leef mee met sy mense en ook Hy is aangedaan.  [34]  Op sy vraag waar hulle vir Lasarus 
begrawe het, antwoord die familie en vriende: Here, kom kyk.  Hulle meen dat Jesus wil weet 
waar die plek is sodat Hy saam met Maria soontoe kan gaan om daar te gaan treur.  [35]  
Jesus het daarop saggies gehuil, teenoor Maria-hulle se luidrugtiger gekla.  [36]  Jesus huil 
vanweë die Jode se misverstand oor Hom.  Hy huil ook volgens vertelling van die gebeure 
reeds oor sy eie dood.  Die Jode het egter gedink dat Jesus huil omdat Hy Lasarus so 
liefgehad het.  Hulle verstaan nie die dieper betekenis van Jesus se trane nie.  [37]  Die familie 
en vriende is opreg ernstig in hulle bedoeling wanneer hulle vra of Jesus nie ook vir Lasarus 
kon genees het soos Hy met die blinde man gedoen het nie.  Dit staan vas dat die genesing 
van die blind gebore man ‘n groot indruk op hulle gemaak het!  [38]  Vooraanstaande mense 
in Israel is dikwels in ‘n grot begrawe soos Lasarus.  Voor die ingang van die horisontale 
rotsgraf is ‘n klip gerol om die diere weg te hou.  [39]  Jesus gee toe opdrag dat die klip 
weggerol word.  Die naakte werklikheid van Lasarus se dood beklemtoon deur Marta se protes 
dat haar broer se liggaam al ontbind (hy ruik al).  Dit dien om Jesus se wonder wat volg, 
kragtiger te laat uitstaan.  Alhoewel die Jode olies en speserye gebruik het om ‘n lyk te versorg, 
was dit nie só permanent en doeltreffend soos byvoorbeeld die Egiptenare se metode van 
balsem nie .[40]  Jesus verwerp Marta se protes en herinner haar aan ‘n vorige uitspraak van 
Hom.  Haar geloof word getoets (as jy glo).  Dit wat nou gaan gebeur, sal net vir die geloofsoog 
bevatlik wees.  Jesus beloof eintlik aan Marta dat sy deur haar geloof ook die openbaring van 
die mag van God sal raaksien.  [41-42]  Toe die klip voor die opening van die grafgrot weggerol 
is, het Jesus in ‘n kenmerkende gebedshouding opgekyk boontoe (vgl 17:1).  Jesus dank sy 
Vader vir verhoring van sy gebed ter wille van die omstanders, sodat hulle kan sien dat Jesus 
nie iets uit Homself doen nie en kan glo dat Hy deur sy Vader gestuur is.  Jesus soek die eer 
van sy Vader.  [43]  Nou, nadat die wonderteken wat gaan volg in die regte perspektief geplaas 
is, roep Jesus baie hard uit! Lasarus, kom uit!  [44]  En Lasarus kóm lewendig uitgeskuifel, 
nog vasgewikkel in die grafdoeke.  ‘n Lyk is in sy lengte op ‘n strook doek neergelê wat lank 
genoeg was om oor die kop en weer tot by die voete, te strek.  Dit is dan met dun stroke doek 
vasgedraai om die ledemate in posisie te hou, terwyl ‘n kopdoek die kakebeen in posisie moes 
hou.  Jesus gee daaarop opdrag dat Lasarus losgemaak moet word sodat hy kan huis toe 
gaan.  Die leser van Johannesevangelie se aandag spring na 20:5-7. 

11:45-57. Die Joodse Raad besluit om Jesus dood te maak. 

Baie van die familie en vriende wat Maria kom troos het en wat getuies was by die 
wonderteken van Lasarus se opwekking, het Jesus werklik met vertroue aanvaar.  Jesus se 
optrede bring altyd verdeling: party aanvaar Hom, party nie.  [46]  Daarom het party van die 
Jode na Jesus se uitgesproke vyande, die Fariseërs as Joodse godsdienstige leiers, gegaan 
om nuus te dra van die nuutste wonderteken.  [47]  Daarop het die priesterhoofde as 
gesaghebbende lede van die priesterlike families en van die Joodse Raad, saam met die 
skrifgeleerdes wat hoofsaaklik uit Fariseërs bestaan het, ‘n informele byeenkoms van die 
Raad bymekaargeroep.  Op die agenda was die vraag wat hulle as godsdienstige leiers nou 
te doen staan, aangesien Jesus wonderteken na wonderteken doen en daardeur die volk 

“verlei”.  [48]  Hierdie Jesus oortuig al die mense om in Hom te glo.  Dit sal daartoe lei dat die 
Jode se heilige plek, die tempel, deur die Romeine verwoes word en dit sal die einde van die 
Joodse nasie beteken.  [49-50]  Kajafas, skoonseun van Annas en hoëpriester van 18-36 n.C., 
reageer skerp.  Hy beskuldig sy kollegas van kortsigtigheid.  Kajafas meen sinies dat dit tot 
hulle as bevoorregte klas se voordeel sou wees dat een man liewer vir die volk sterwe as dat 
die hele nasie verlore gaan.  Hier is nog ‘n voorbeeld van tipies Johanneïese ironie.  [51]  
Kajafas se woorde is eintlik profetiese woorde oor die betekenis van die kruis!  Kajafas uiter 
ampshalwe ‘n stuk siniese politieke werklikheid met ‘n veel dieper betekenis as wat hy self 
besef: Jesus se sterwe is plaasvervangend: óf Jesus sterf óf die Joodse volk sterf.  [52]  Dit is 
egter nie net tot behoud van die Joodse nasie dat Jesus moet sterf nie, maar ook tot dié van 
die kinders van God (die uitverkorenes) wat oor die hele aarde versprei is.  Dit dui hier ook op 
al die Christene uit die heidenwêreld (vgl 10:16).  [53]  Die woorde van hulle hoëpriester 
Kajafas was die oortuigende keerpunt.  Jesus moet sterf.  In 47 was die vraag: “Wat gaan ons 
doen?” en hier in 53 volg die antwoord: Ons gaan vir Jesus doodmaak!  [54]  Jesus het met 
sy dissipels (volgelinge) na ‘n plek met die naam Efraim wat naby die woestyn by die Jordaan 
geleë was, vertrek om ‘n rukkie in afsondering te bly.  Die ligging van Efraim is onbekend, 
moontlik 24 kolometer noordoos van Jerusalem waar die vroeëre Ofra was (vgl Jos 18:23).  
[55]  Op die derde paasfees gedurende Jesus se tyd het baie feesgangers van die platteland 
af ‘n week voor die tyd in Jerusalem aangekom ter wille van die seremoniële reiniging (vgl 
Num 9:6-12; 2Kron 30:17-18).  [56]  Die opgewonde feesgangers soek na Jesus en bespiegel 
of Hy dit sou waag om op te daag by die fees, veral ná die poging om Hom te vang (10:39) en 
die besluit van die godsdienstige leiers om Hom dood te maak.  [57]  Dit loop uit op die opdrag 
dat Jesus nou voëlvry is en gevang moet word.  Die spanning in die drama bou verder op.  

 


